

Хөрмәтле Рөстәм Нургалиевич!
Хөрмәтле Антон Германович!
Хөрмәтле Андрей Станиславович!
Хөрмәтле Президиум һәм коллегиядә катнашучылар!

Чыгышымның башында иң элек 2014 елда республика территориясендә барлык дәрәҗәләрдәге бюджетларга һәм бюджеттан тыш фондларга салымнар һәм керемнәрнең туплануы турында кыскача гына сөйләп үтәм.
Агымдагы елда салымнар, керемнәр, таможня җыемнары һәм пошлиналар, республика территориясеннән бюджеттан тыш фондларга чигерүләрнең гомуми суммасы 752 миллиард сум күләмендә көтелә. Шуның 403 миллиард сумы – түбәндәгечә бүленәчәк салым керемнәре һәм салым булмаган керемнәр. Федераль бюджетка 223 миллиард сум, ягъни гомуми сумманың 57 проценты, республика тупланма бюджетына – 180 миллиард сум, ягъни гомуми сумманың 43 проценты җибәрелә.
Татарстан Республикасы инде менә берничә ел дәвамында керемнәрнең тотрыклы керүен тәэмин итеп килә. Слайттан күренгәнчә, 2010 елдан башлап, Татарстан Республикасы территориясеннән федераль бюджетка салым һәм салым булмаган керемнәр чигерүләре күләме артып бара һәм шушы чорда ике тапкырдан аз гына күбрәк үсеш, ягъни 115 миллиард сумга үсеш күзәтелә. Республика бюджетында исә үсеш берникадәр кимрәк –  1,6 тапкыр яки 69 миллиард сум күләмендә тәшкил итә. Шул ук вакытта Федераль бюджеттан субсидияләр күләме елдан-ел кими һәм 2014 елда, 2012 елдагы белән чагыштырганда, өчтән бер өлешкә диярлек кимеде. 
Татарстан Республикасы үз бюджетларына салым һәм салым булмаган керемнәрне туплау ягыннан Россия Федерациясе субъектлары арасында беренче дистәгә керә. 
Беренче-унынчы урыннарны биләп торучы Россия Федерациясе субъектларының керемнәренең гомуми суммасыннан чагыштырма өлешләре күрсәткечләрен экранда күрәсез. 
Керемнәрнең гомуми күләмендә Татарстан Республикасы чагыштырма өлешенең даими арта баруын билгеләп үтәсе килә. 2009 елда ул 2,1 процент тәшкил итсә, 2014 елда 2,5 процентка җитәчәк.  Слайттан күренгәнчә,  беренче дистәгә керүче Россия Федерациясенең күп кенә субъектлары шушы еллар эчендә тиешле үсешне тәэмин итә алмады.
Татарстан Республикасы ел саен төбәкнең тупланма бюджетына салым һәм салым булмаган керемнәрне туплау ягыннан Идел буе федераль округы субъектлары арасында алдынгы урыннарда бара. Шул рәвешле республика 2014 елның ун аенда Самара өлкәсен – 36,9 миллиард сумга, Башкортстан Республикасын – 38,9 миллиард сумга артта калдырды.
2014 елның ун аенда Татарстан Республикасында салым һәм салым булмаган керемнәрнең үсешенең гомуми темпы – узган елның шушы ук чорына карата 108 процент дәрәҗәсендә. Идел буе федераль округы буенча бу җәһәттән уртача күрсәткеч – 106 процент. Башкортстан Республикасында үсеш темпы – 108 процент, Самара өлкәсендә – 104 процент, Түбән Новгород өлкәсендә – 105 процент, Пермь краенда 96 процент янәшәсендә.
Агымдагы елда тупланма бюджетны үтәүгә башлангыч йомгак ясап, шуны билгеләп үтәргә кирәк: керемнәр буенча аныкланган план 5 процентка арттырып үтәлде.
2014 елда Татарстан Республикасы тупланма бюджетында салым һәм салым булмаган керемнәр күләме 180 миллиард сум   дәрәҗәсендә көтелә. Керемнәр структурасын экраннан күрәсез.
Республика бюджетына  – 145, җирле бюджетларга  – 35 миллиард сум керәчәк.
Агымдагы елда, аеруча 4 кварталда бюджетның керем чыганакларына аерым тукталып үтәм. 2014 елның 4 кварталында керемнәр күләменә турыдан-туры йогынты ясаган үсеш темпларының акрынаюы 2015 елдагы керемнәргә дә тискәре йогынты ясаячак.
Иң элек республика бюджетына алына торган салымнар турында сөйләп үтәм.
Табышка салым керү 54,6 миллиард сум күләмендә көтелә. Аныкланган планга карата аны үтәү 108 процент тәшкил итәчәк. Еллар буенча динамиканы экраннан күрәсез.
Татарстан Республикасы Финанс министрлыгы табышка салым кеременең 90 процентын тәэмин иткән, 1 мең 99 салым түләүче белән мониторинг уздыруны дәвам итә. Анализдан күренгәнчә, 2014 елның унбер аенда 514 предприятие яки предприятиеләрнең 47 проценты узган елдагы белән чагыштырганда салым үсешен 16 миллиард сумга тәэмин итте. Шул ук вакытта 585 предприятие, ягъни предприятиеләрнең 53 проценты узган елдагы белән чагыштырганда түләүләрне 7,7 миллиард сумга киметте. 
2014 елда түләүләрнең артуында иң зур өлеш “Татнефть”нең тупланма төркеме буенча – 3,6 миллиард сумга, ТАИФ компанияләр төркеменең зур предприятиеләре (Казан “Оргсинтез” һәм “ТАИФ, “ТАИФ-НК” компанияләре) буенча алганда – 2,1 миллиард сумга, шулай ук Казан вертолет заводы буенча – 1,8 миллиард сумга арту көтелә.
Шуның белән бергә, экранда урын алган кайбер зур предприятиеләрдә  ел йомгаклары буенча барлыгы 2,6 миллиард сумга салым түләүнең кимүе көтелә.
Агымдагы ел азагының тискәре тенденцияләре 2015 елда табышка салым керүгә турыдан-туры йогынты ясаячак.
Табышка салымның кимүенә йогынты ясый торган факторлар арасында 2014 елга яңадан исәпләүләр буенча көтелә торган нәтиҗәләрне һәм амортизация премияләрен куллануны атап үтәргә була.
2015 елга бюджет турында Законда табышка салымны 50 миллиард 150 миллион сум күләмендә туплауның күздә тотылуын билгеләп үтәсем килә. Әлеге салым күләме Финанс министрлыгы, салым органнары, тармак министрлыклары һәм зур предприятеләрнең уртак исәп-хисаплары нәтиҗәсендә билгеләнде. Әйтергә кирәк, бүгенге киңәшмәдә катнашучы зур предприятиеләрнең җитәкчеләре табышка салымның гомуми күләменнән 70 проценты чамасын тәэмин итә. Әлеге салым күләме сезнең белән килештерелгән. Шул сәбәпле, безнең барыбызның алдында килештерелгән күләмнәрдә табышка салымны бюджетта туплау бурычы тора.
Тагын бер салым – оешмалар мөлкәтенә салым.
Быел Татарстан Республикасы бюджетында оешмалар мөлкәтенә салымнан кергән керемнең 18,6 миллиард сум тәшкил итүе күздә тотыла. 
2014 елда салым буенча акча керемнәре 2013 елдагы белән чагыштырганда 464 миллион сумга, ягъни 2,6 процентка артачак. Соңгы елларда салым кеременең иң түбән үсеш темпы бу. Бу җәһәттән мәгълүматны экраннан карый аласыз.
Анализда күренгәнчә, салым кеременә слайтта урын алган факторлар йогынты ясады.
Уңай фактор – соңгы елларда федераль дәрәҗәдә салым ташламаларын оптимальләштерүнең үткәрелүенә бәйле рәвештә салым күләме 0,6 миллиард сумга, республика дәрәҗәсендә – 5,5 миллиард сумга артты.
Тискәре фактор – федераль закон нигезендә, яңа файдалануга  кертелә торган күчемле мөлкәтне салым салу базасыннан төшереп калдыру. Бу, үз чиратында төп средстволарның калдык бәясе кимүгә китерде.  Шуның нәтиҗәсендә, исәп-хисапларга караганда, төшеп калучы керемнәр күләме 5,6 миллиард сум тәшкил итәчәк.
Әлеге фактор 2015 елда да салымны туплауга тискәре йогынты ясавын дәвам иттерәчәк. 
Салымның чираттагысы – акцизлар.
2014 елда Татарстан Республикасы тупланма бюджетында акцизлар кереме 19,1 миллиард сум күләмендә көтелә.  2013 елдагыга караганда 2,2 миллиард сумга, ягъни 13 процентка үсеш дигән сүз бу. 
Акциз салынырга тиешле товарларның төрләре буенча акцизлар структурасын экраннан күреп торасыз.
Билгеле бер проблемалар китереп чыгарган, алкогольгә акцизлар һәм нефть продуктларына акцизлар мәсьәләсенә аерым тукталып үтәм.
Алкогольгә акцизлар буенча. Татарстан Республикасында алкогольле продукцияне ваклап сатуны кимү күзәтелә. 2014 елда Татарстан Республикасында җитештерелгән аракыны ваклап сату 2013 елдагы дәрәҗәгә карата 8 процентка, 2011 елдагы дәрәҗәгә карата – 1,1 миллион далга, яки 29 процентка кимеп, 2,8 миллион дал күләмендә тәшкил итәргә мөмкин.  Шушы күләмнән чыгып, агымдагы елда Татарстан Республикасы бюджеты 884 миллион сумлык акцизларны алып җиткермәячәк.
2014 елда нефть продуктларына акцизлар кереме, планнан 21 процентка калышып, 7,5 миллиард сум күләмендә көтелә. 
Нефть продуктларына акцизлар буенча фараз барлыгы 9,4 миллиард сум күләмендә юл эшләре программасын булдыруга турыдан-туры бәйле. 
Нәтиҗәдә 2014 елда юл фондлары дефициты 1,9 миллиард сум тәшкил итәчәк. Без әлеге дефицитны, төзелгән килешүләргә түләү зарурилыгына һәм фактта башкарылган юл эшләренә бәйле рәвештә, республика бюджетының һәм җирле бюджетлар керемнәренең гомуми күләме хисабына капларга мәҗбүр булдык. 
Салымны планлаштыруга бәйле шундый ук хәл 2015 елда да көтелә. Бу юл эшләре программасын тормышка ашыруда киеренкелек тудырачак. 2015 елда юл фондына чама белән 2,1 миллиард сумлык керем алынмый калачак.
Республика бюджетына һәм җирле бюджетларга алына торган салымның чираттагысы – физик затлар керемнәренә салым. 
Быел Татарстан Республикасы тупланма бюджетында физик затлар керемнәренә салымнан 54,1 миллиард сум акча керү көтелә. 2013 елдагы белән чагыштырганда, салым буенча керемнәр 2,8 миллиард сумга ягъни 5,5 процентка артачак.
Шуны билгеләп үтәргә кирәк: соңгы дүрт елда салым кереме үсешенең иң түбән темпы бу.
2014 елда салым керемнәре темпларына түбәндәге факторлар сизелерлек йогынты ясады:
– икътисадый үсеш темпларының акрынаюы, шул сәбәпле, кайбер предприятиеләр НДФЛ түләү буенча тискәре динамикага ия:
– федераль законда күздә тотылган салым чигерүләре буенча НДФЛның кире кайтарылган суммалары арту. Шул ук вакытта аларның үсеш темпы НДФЛның үсеш темпыннан зуррак. 
2015 елда әлеге факторларның йогынтысы НДФЛ буенча тиешле югалтуларга китереп, дәвам итәчәк. Бу югалтулар салым һәм бюджет законнарына үзгәрешләр кертү белән компенсацияләнми. Россия Федерациясе территориясендә патент нигезендә (+350 миллион сум) хезмәт эшчәнлеген алып баручы чит ил гражданнарының аерым категорияләре өчен НДФЛ буенча билгеле бер аванс түләүләре рәвешендә Россия Федерациясе субъектлары бюджетларына керемнәренең 50 процентын тапшыру һәм дивидендлар (+600 миллион сум)  рәвешендә керемнәргә салым ставкасының 9 дан 13 процентка җитүе, исәп-хисаплар буенча,   салымны өстәмә рәвештә 950 миллион сумга арттыра. 
Шул рәвешле тискәре факторлар НДФЛ үсешенә зур йогынты ясый. Бу Татарстан Республикасы Икътисад министрлыгының муниципаль берәмлекләр белән килештерелгән хезмәткә түләү фондының үсеш темплары буенча фаразларының НДФЛны пропорциональ үстерүне булдырмауга китерә.
2014 елга хезмәткә түләү фондының үсеш темплары буенча фараз 10,8 процент, 2015 елга – 9,2 процент тәшкил итә. Шуның белән бергә, агымдагы елда салым үсеше хезмәткә түләү фондының фараздагы үсешенә пропорциональ түгел. 2015 елда да фонд үсеше буенча фаразның – 9,2 процентның НДФЛның 5 миллиард сум күләмендә шундый ук үсүенә китермәячәге көн кебек ачык. Шул сәбәпле 2015 елда НДФЛ буенча планны үтәү чиктән тыш киеренке булачак.
2014 елда Татарстан Республикасы тупланма бюджетында салым булмаган керемнәрнең 14,6 миллиард сум күләмендә алынуы көтелә. Еллар буенча салым булмаган керемнәрне алу динамикасы – уңай.
Шул ук вакытта салым булмаган керемнәр буенча акча керемнәрен арттыру резервы бар – бурычлар өстендә эшләү. Унбер айда аренда түләве буенча җирле бюджетларга бурыч күләме 239 миллион сумга кимүгә карамастан, бурыч әле шактый ук күләмдә – 344 миллион сум күләмендә кала. Шул сәбәпле,  муниципалитетларга бурычны бетерү эшен дәвам иттерергә кирәк. 
2014 елда федераль средстволарның 30 миллиард сум күләмендә алынуы көтелә. 
Бу җәһәттән министрлыклар һәм ведомстволар өчен финанс елы азагына кадәр федераль средстволарын нәтиҗәле һәм тулы күләмендә үзләштерүне тәэмин итү бурычы көн кадагына суга торган бурыч булып кала.
Бюджетның чыгым өлешен үтәү турында сөйләп үтәм.
2014 елда Татарстан Республикасы тупланма бюджеты чыгымнары 227 миллиард сум, республика бюджеты – 192 миллиард сум, җирле бюджетлар – 74 миллиард сум тәшкил итәчәк.
Барлык дәүләт һәм муниципаль учреждениеләр финанс елын, социаль яктан әһәмиятле чыгымнар буенча түләү срогы чыккан кредиторлык бурычыннан башка гына, хезмәт хакын тулысынча түләгән хәлдә төгәлли.  
Берничә ел дәвамында тупланма бюджетның чыгымнар динамикасын экраннан карый аласыз. Капиталь характердагы чыгымнарның елдан-ел кимүе буенча тискәре тенденцияне билгеләп үтәсем килә. 2012 елда алар 29 процент тәшкил итсә, 2017 елга 19 процентка калачак. Республика тупланма бюджетының чыгымнар структурасы үзгәрү беренче чиратта Россия Федерациясе Президентының май ае указларын тормышка ашыруга һәм хезмәткәрләрнең аерым категорияләренең хезмәтенә түләү күләмен арттыру чараларын күрүгә бәйле.
Шуны билгеләп үтәргә кирәк: ике ел дәвамында һәр ел саен хезмәт хакын арттыру буенча “юл карталары”нда расланган параметрлар үтәлә. 2013-2014 елларга хезмәт хакы түләүгә кабул ителгән йөкләмәләр нигезендә,  өстәмә рәвештә 24 миллиард сум җибәрелде. Шушы чорда үз керемнәребезнең нибары 16,8 миллиард сумга гына артуына игътибарыгызны җәлеп итәсем килә. 
Башка тармак индикаторларына карата шуны әйтергә була: еллык индикаторларның күпчелеге бүгенгә үтәлгән инде. Тармак министрлыклары аерым индикаторлар буенча эшләвен дәвам иттерә.
Социаль өлкә тармакларында үткәрелә торган оптимальләштерү чараларына аерым тукталып үтәсем килә.
Федераль дәрәҗәдә “юл карталары”н килештерүдә хезмәт күрсәтүләрне алучылар һәм әлеге хезмәтне күрсәтүче хезмәткәрләр санының нисбәтен оптимальләштерү төп мәсьәләгә әйләнде. Һәр тармак буенча 2018 елга кадәр әлеге күрсәткечнең уңай динамикасы килештерелде.
2014 ел дәвамында барлык тармак министрлыклары тарафыннан куелган бурычларга ирешүгә юнәлдерелгән чараларны тормышка ашыру эше дәвам иттерелде. Шуның белән бергә, кайбер районнар чараларны тулы күләмендә үткәрми калды. 
Моңа өстәп тагын шуны әйтәсем килә, Идел буе Федераль округы субъектлары буенча үткәрелгән анализ социаль-мәдәни өлкә тармакларында нәтиҗәлелекне (аларны сез слайтлардан күреп торасыз)  алга таба арттыру эшен үткәрү зарурилыгы турында сөйли.  
Социаль өлкәдә тагын бер бурыч – “Мәгариф өлкәсендә дәүләт сәясәтен тормышка ашыру турында” 07.05.2012 ел, № 599 Россия Федерациясе Президенты Указ үтәү.
Әлеге Указны тормышка ашыру өчен республикада өч еллык программа кабул ителде, аның нигезендә мәктәпкәчә учреждениеләрдә 30 мең өстәмә урын файдалануга тапшырылачак. 
Ике ел эчендә (2013-2014) мәктәпкәчә мәгариф учреждениеләрен төзүгә, реконструкцияләү һәм капиталь ремонтлауга 7,3 миллиард сумнан артыграк акча җибәрелде, бу 17 меңнән артыграк өстәмә урынны файдалануга тапшыруны тәэмин итте. Шул ук вакытта федераль бюджеттан – нибары 2,2 миллиард сум һәм Татарстан Республикасы бюджеты средстволары хисабына 5,1 миллиард сумнан артыграк җибәрелде.    
Нәтиҗәдә программаны тормышка ашыруда республика бюджеты чыгымнарның гомуми суммасының 70 процентын, федераль бюджет – 30 процентын кертте. Шул ук вакытта Россия Федерациясе субъектлары өчен федераль бюджеттан бүлеп бирелгән средстволарның гомуми күләмендә Татарстан Республикасы өлеше нибары 2,2 процент тәшкил итте. 
2015 елда мәктәпкәчә мәгариф оешмаларына балаларны урнаштыруга чиратларны бетерү чаралары дәвам иттерелергә тиеш. Чиратларны тулысынча бетерү максатында 6,5 миллиард сум күләмендә средстволар кирәк. Шул ук вакытта әлеге максатка Татарстан Республикасы бюджетыннан 4,0 миллиард сум чамасы, федераль бюджеттан – 2,5 миллиард сум чамасы җибәрү күздә тотыла. 
Өстәмә рәвештә шуны да билгеләп үтәсем килә, әлеге чараларны тормышка ашыру  мәктәпкәчә мәгариф оешмаларын тоту чыгымнары үсүгә турыдан-туры йогынты ясый.
Слайтта 2013-2015 елларда расланган программа нигезендә булдырыла торган мәктәпкәчә урыннарны тотуга бәйле өстәмә чыгымнарны күрәсез.
Тагын бер зур мәсьәлә –  Татарстан Республикасы дәүләт органнарын һәм җирле үзидарә органнарын тотуга чыгымнарны оптимальләштерү.
Республикада әлеге мәсьәлә буенча эш планлы төстә тормышка ашырылып килә.  Хезмәт хакын арттыру, идарә хезмәткәрләре санын киметү, идарә аппаратын тотуга чыгымнарны нормалау мәсьәләләре контрольдә булып килә. 
Ел дәвамында Россия Федерациясе Финанс министрлыгы тарафыннан Татарстан Республикасы өчен идарә органнарын тотуга билгеләнгән чыгымнар нормативын үтәү буенча чыгымнарга мониторинг катгый рәвештә хәл ителеп килә. Норматив тупланма бюджетның салым һәм салым булмаган керемнәреннән күп дигәндә 2,8 процент күләмендә билгеләнгән. Ел йомгаклары буенча әлеге чыгымнарның 2,5 проценттан артмавы көтелә. 
Идарәгә бюджет чыгымнарын оптимальләштерү максатында үткәрелгән башка чаралар турында хисапны экраннан күреп торасыз.
Кредиторлык бурычын түләү мәсьәләсенә аерым тукталып үтәсем килә.
Инде әйтеп үтелгәнчә, барлык дәүләт һәм муниципаль учреҗдениеләр елны социаль яктан әһәмиятле чыгымнар буенча чыгым йөкләмәләрен үтәүне тулысынча тәэмин иткән хәлдә төгәлли. Шул ук вакытта ел дәвамында коммуналь  хезмәтләр күрсәтү белән тәэмин итүчеләр алдында, бюджеттан тыш фондларга түләүләр буенча кредиторлык бурычы җыелуга, бюджет учреждениеләре тарафыннан салымнарны вакытында түләмәүгә берничә тапкыр юл куелды. Түләүләрне вакытында хәл итмәгән районнар һәм министрлыклар исемлеге экранда урын алган.
Алга таба тармаклар министрлыклары, җирле үзидарә органнары җитәкчеләреннән әлеге түләүләрне вакытында күчерүгә катгый контрольлек булдыруларын сорыйм.  
Җирле бюджетларны үтәүдә тагын бер тискәре фактор булып җирле үзидарә органнарының үз керемнәре буенча планнарын нигезсез арттыру хисабына яңа чыгым йөкләмәләрен кабул итү турында карарлары тора.
Бүген  слайтта китерелгән кайбер муниципаль районнар буенча керемнәрне тулы күләмендә туплау мөмкинлеге шик тудыра.
Алга таба сүзем – тикшерү турында.
Казначылык департаментының контрольлек-ревизия подразделениеләре бюджет средстволарын максатчан һәм нәтиҗәле тотуга 259 тикшерү үткәрде.   Үткәрелгән тикшерүләр нәтиҗәсендә барлыгы 18 миллион сум күләмендә бюджет средстволарыннан максатчан файдаланмау, 52 миллион сум күләмендә – дәүләт һәм муниципаль мөлкәттән файдалануда бозулар, шулай ук 214 миллион сум күләмендә бюджет средстволарыннан нәтиҗәле файдаланмау билгеләнде. Ел ахырына кадәр ачыкланган барлык бозуларны юкка чыгару бурычы куелды.
2014 ел йомгаклары буенча Татарстан Республикасы дәүләт бурычы һәм муниципаль берәмлекләрнең бурыч йөкләмәләре торышына  тукталып үтәм.
2014 ел йомгаклары буенча Татарстан Республикасы дәүләт бюджеты башлангыч бәяләүгә караганда, ел башындагыга караганда 6,3 миллиард сумга артып, 91,6 миллиард сум тәшкил итәчәк. Әлеге арту федераль бюджеттан 4,6 миллиард сум күләмендә кредитлар җәлеп итү һәм дәүләт гарантияләренә йогынты ясый торган чит илләр валюталары курсы үзгәрү белән аңлатыла.
Башлангыч бәяләмәләргә караганда, 2014 ел йомгаклары буенча муниципаль бурычның җыелма күләме берникадәр кимиячәк –  ел башында 30,8 миллиард сум булса, 30,6 миллиард сумга калачак.
2015 елга бурычларга күчәм.
Татарстан Республикасы бюджет системасына республика бюджеты һәм 955 җирле бюджет керә. Болар – 43 муниципаль район, 2 шәһәр округы бюджеты һәм җирлекләрнең 910 бюджеты.
2015 елга һәм планда каралган 2016-2017 елларга Татарстан республикасы бюджеты турында закон Президент тарафыннан 27 ноябрьдә имзаланып массакүләм мәгълүмат чараларында бастырып чыгарылды.
2015 елга керемнәр буенча республика бюджеты – 149,3 миллиард сум, чыгымнар буенча – 154,8 миллиард сум күләмендә, бюджет дефициты – 5,5 миллиард сум күләмендә расланды.
Расланган бюджет күрсәткечләре нигезендә, 2015 елга республика бюджетының җыелма бюджет росписе булдырылды. Аның нигезендә киләсе елның 1 гыйнварыннан финанслау хәл ителәчәк.
2016-2017 елларга бюджет параметрлары слайтта китерелгән. Безнең бәяләмәләргә караганда, алдагы өч еллык бюджетны үтәү чиктән тыш катлаулы булачак. Экраннан күренгәнчә, 2017 елга республика бюджет дефициты 14,3 миллиард сумга җитәчәк.
Җирле бюджетларга карата – бүген аларны карап тикшерү һәм раслау хәл ителә. Моңа бәйле рәвештә барлык районнар һәм шәһәрләргә график нигезендә 20 декабрьгә кадәр муниципаль берәмлекләр бюджетларын кабул итеп бастырып чыгарырга кирәк.
Биредә игътибарыгызны шуңа җәлеп итәсем килә: тупланма бюджетның бөтен дефициты республика бюджетына бүленгән, шул сәбәпле җирле бюджетларны раслаганда килештерелгән саннарны саклауны һәм бюджетларны дефицитсыз кабул итүне сорыйм.
2015 елда керемнәр өлкәсендә  Россия Федерациясе Финанс министрлыгы тәкъдимнәре нигезендә эшләнгән керемнәрне үстерү чараларын үткәрүне дәвам иттерергә кирәк.
Беренче чиратта табышка салым буенча акча керүне арттыру ягыннан бюджетта үз керемнәребезне арттыру буенча ведомствоара комиссия эшен көчәйтергә кирәк. 
Шул ук вакытта ведомствоара комиссияләргә барлык дәрәҗәләрдәге бюджетларга НДФЛ алынуга контрольлекне көчәйтү зарури.  
2015 елда финанс һәм салым органнарына салымнарның барлык төрләре буенча недоимкаларны түләү эшен аерым игътибарга алу таләп ителә. 
Халыкка түләүле хезмәтләр күрсәтүдән керемнәр җәлеп итү эшен дә көчәйтергә кирәк.
Дәүләт һәм муниципаль мөлкәттән нәтиҗәлерәк файдалану эшен башкару таләп ителә. 
Бюджетка керемнәрне максималь дәрәҗәдә туплау эше финанс, салым органнары, тармак министрлыклары, җирле үзидарә органнары һәм республика предприятиеләренең үзара тыгыз хезмәттәшлеге нигезендә алып барылырга тиеш.
2015 елда чыгымнар өлкәсендә практик мәсьәләләр ягыннан безгә бюджет дисциплинасын яхшыртырга туры киләчәк. Түләү срогы чыккан кредиторлык бурычы хасил булу; финанслау лимитлары белән тәэмин ителмәгән чыгымнар;  кабул иткәндә һәм үтәү процессында бюджетларны нигезсез үзгәртүләргә юл куелмаска тиеш. Бер үк вакытта хезмәт хакын һәм беренче чиратта кирәкле чыгымнарны өстенлекле рәвештә финанслау, җирле бюджетларны үтәү фаразларын төзүне тәэмин итү буенча чаралар күрү кирәк.
Тармак министрлыкларына җирле үзидарә органнары белән берлектә, тармакларның “юл карталары”нда күздә тотылган индикаторларга ирешү максатында 2015 елга оптимальләштерү планнарын формалаштыру эшен үткәрү зарур.
Расланылган бюджетларга туры китерү ягыннан  дәүләт һәм муниципаль программаларын раслау буенча кабул ителгән норматив актларга үзгәрешләр кертү эшен дә оештырырга кирәк.
Чыгышымның ахырында финанс, салым һәм казначылык органнарыннан агымдагы елның калган көннәрендә 2014 ел бюджетын сыйфатлы үтәүне төгәлләү һәм 2015-2017 елларга бюджетларны үз вакытында кабул итү эшен оештыруларын сорыйм.
Игътибарыгыз өчен рәхмәт

 
